
Annotatsiya: Tinglash nutqiy faoliyatning eng koʻp qoʻllaniladigan, ammo taʼlimda kam 

oʻrganilgan turi boʻlib, uning turlari tasnifida tushunchaviy chalkashlik mavjud. Tadqiqotning maqsadi – 

ilmiy adabiyotlarda mavjud tinglash turlari tasniflarini qiyosiy tahlil qilish va maktab oʻquvchilarining 

tinglab tushunish koʻnikmasini rivojlantirishda qoʻllash mumkin boʻlgan asoslangan shaxsiy tasnif taklif 

etish. Tadqiqot metodlari: sakkizta manbadagi tasniflarni qiyosiy tahlil qilish va tur nomlarining 

takrorlanish chastotasini hisoblash. Natijalar: tanqidiy tinglash sakkizta manbaning oltitasida, hissiy-

hamdardlik (empatik) tinglash beshtasida, estetik, ijodiy va axborot olish uchun tinglash esa toʻrttadan 

manbada uchraydi; tanlab tinglash, qayd olib tinglash, ishtirokli va ishtiroksiz tinglash kamroq 

takrorlanadi va mustaqil turdan koʻra strategiya xususiyatiga ega. Xulosalar: tinglashning beshta 

funksional turi taklif etildi; har bir tur adabiyotlardagi takrorlanishi bilan asoslandi va namunaviy 

topshiriq bilan koʻrsatildi. Taklif etilgan tasnif oʻqituvchiga dars maqsadiga mos tur va topshiriqni tanlash 

hamda tinglab tushunish bilan birga tanqidiy va ijodiy fikrlashni rivojlantirish imkonini beradi. 

Kalit soʻzlar: tinglash, tinglab tushunish, tinglash turlari, tasnif, tanqidiy, estetik, ijodiy, empatik, 

koʻnikma 

 

СРАВНИТЕЛЬНЫЙ АНАЛИЗ ВИДОВ СЛУШАНИЯ И ВОПРОСОВ ИХ 

ПРИМЕНЕНИЯ В ОБРАЗОВАТЕЛЬНОМ ПРОЦЕССЕ 

 

Аннотация: Аудирование – наиболее востребованный, но недостаточно изученный в 

обучении вид речевой деятельности, а в классификации его видов существует терминологическая 

путаница. Цель исследования – сравнить классификации видов аудирования, представленные в 

научной литературе, и предложить обоснованную авторскую классификацию, пригодную для 

развития навыков понимания на слух у школьников. Методы исследования: сравнительный 

анализ классификаций из восьми источников и подсчёт частоты повторения названий видов. 

Результаты: критическое аудирование встречается в шести из восьми источников, 

эмпатическое – в пяти, эстетическое, творческое и информационное – по четыре раза; 

селективное аудирование, аудирование с конспектированием и аудирование с участием или без 

участия встречаются реже и ближе к стратегиям, чем к самостоятельным видам. Выводы: 

предложено пять функциональных видов аудирования; каждый вид обоснован частотой 

упоминания в литературе и проиллюстрирован примером задания. Предложенная 

классификация помогает учителю подбирать вид аудирования и задание в соответствии с целью 

урока и развивать критическое и творческое мышление вместе с пониманием на слух. 

Ключевые слова: аудирование, понимание на слух, виды аудирования, классификация, 

критическое, эстетическое, творческое, эмпатическое, навык 

 

COMPARATIVE ANALYSIS OF LISTENING TYPES AND ISSUES REGARDING 

THEIR APPLICATION IN THE EDUCATIONAL PROCESS 

 

Abstract: Listening is the most frequently used yet least studied type of speech activity in education, 

and the classification of its types suffers from conceptual confusion. The aim of the study is to compare 

classifications of listening types found in the scholarly literature and to propose a substantiated original 

classification that can be used to develop schoolchildren’s listening comprehension skills. Research methods: 

a comparative analysis of classifications from eight sources and a calculation of how often each type name 

recurs. Results: critical listening appears in six of the eight sources, empathic listening in five, and 

aesthetic, creative and informational listening in four each; selective listening, note-taking listening and 

participatory or non-participatory listening recur less often and function more as strategies than as 

independent types. Conclusions: five functional types of listening are proposed; each is justified by its 

frequency in the literature and illustrated by one sample task. The proposed classification helps teachers to 

match the type of listening and the task to the lesson aim and to develop critical and creative thinking 

together with listening comprehension. 

Keywords: listening, listening comprehension, types of listening, classification, critical, aesthetic, 

creative, empathic, skill 

 

KIRISH 

Nutqiy faoliyatning tinglab tushunish, gapirish, oʻqish va yozish kabi turlari 

orasida tinglash inson hayotida eng koʻp vaqt egallaydigan koʻnikma hisoblanadi: 1930–

2008-yillarda oʻtkazilgan tadqiqotlarda u muloqot vaqtining oʻrtacha 45–50 foizini 

tashkil qilishi qayd etilgan [1]. Shunga qaramay, tinglash uzoq vaqt oʻz-oʻzidan 

oʻzlashadigan, alohida oʻqitishni talab qilmaydigan koʻnikma sifatida qaralgan va shu 

sababli taʼlimda eʼtibordan chetda qolgan. 

Tinglash eshitishdan farq qiladi: u tovushlarni eshitishdan boshlanib, diqqat, 

idrok, maʼno berish, bilimni zehnda tartibga solish, tushunish va javob shakllantirish 

bosqichlaridan oʻtadigan murakkab jarayon boʻlib, katta bilish yukini talab qiladi [2]. Shu 

sababli uning oʻz-oʻzidan rivojlanishini kutib boʻlmaydi, tinglash maqsadli oʻrgatilishi 

kerak. Turkiya Milli Taʼlim vazirligining 2019-yilgi Turk tili o‘quv dasturi ham 

oʻquvchilarda tinglash/koʻrish, gapirish, oʻqish va yozish koʻnikmalarini rivojlantirishni 

maqsad qilgan [3]. Tinglash maqsad va matn mazmuniga mos turda amalga oshirilsa, 

tinglash taʼlimi oʻz maqsadiga yaxshiroq erishadi [4]. Lekin tinglash turlari tasnifi 

to’g’risida bir to’xtamga kelolmaslik, olimlar o’rtasidagi har xil qarshlar maqsaddan 

uzoqlashtirmoqda. Muammo shundaki, ilmiy adabiyotda “tinglash turi”, “tinglash 

usuli”, “tinglash strategiyasi” va “tinglash texnikasi” tushunchalari koʻpincha bir-

birining oʻrnida qoʻllanadi, bu esa tasniflarda chalkashlikka olib keladi. Mualliflar 

tinglashni ikkitadan (faol va sust tinglash) yettitagacha turga ajratadi va umume’tirof 

etilgan yagona tasnif mavjud emas. 

Biz koʻrib chiqqan manbalarda tasniflar, odatda, roʻyxat shaklida beriladi: qaysi 

turlarni mualliflarning koʻpchiligi tan olgani, qaysilari esa turdan koʻra strategiya 

xususiyatiga ega ekani miqdoriy solishtirilmagan; tanlangan turlar maktab 

oʻquvchisining tinglab tushunish koʻnikmasi va aniq topshiriq shakllari bilan ham 

bogʻlab koʻrsatilmagan. Aynan shu oʻrganilmagan jihat tadqiqotning muammosini 

tashkil etadi. 

Tadqiqotning maqsadi shundan iboratki, tinglash turlari tasniflarini qiyosiy tahlil 

qilish, adabiyotlarda eng koʻp takrorlangan turlar asosida shaxsiy tasnif taklif etish va 

uning maktab oʻquvchilarining tinglab tushunish koʻnikmasini rivojlantirishdagi 

ahamiyatini koʻrsatish. Vazifalar esa quyidagicha: 1) tinglash turlariga oid tasniflarni 

toʻplab, jadvalga kiritish; 2) tur nomlarining takrorlanish chastotasini hisoblash; 3) 

mustaqil tur va yordamchi strategiyani ajratish mezonini asoslash; 4) eng koʻp 

takrorlangan turlar asosida shaxsiy tasnif taklif etib, tanlov sababi va xususiyatlarini 

tushuntirish; 5) har bir tur uchun namunaviy topshiriq tuzish va uning tinglab 

tushunishdagi ahamiyatini yoritish. 

ADABIYOTLAR TAHLILI VA METODLAR 

Tinglash – eshitishdan farqli oʻlaroq, diqqatni jamlash va eshitilganga maʼno 

berishni talab qiladigan jarayon [2]. Tinglash turlari tinglash muhiti va maqsadiga koʻra 

ajratiladi [4]: bir vaziyatda oʻquvchi zavq olish uchun, boshqasida maʼlumot olish yoki 

fikrni baholash uchun tinglaydi. Ayrim mualliflar turlarni tinglash shakllaridan ham 

farqlaydi: soʻzlovchi bilan aloqa boʻlgan (interaktiv) va aloqa boʻlmagan (noninteraktiv) 

tinglash tinglovchining munosabat bildirish imkoniyatiga asoslangan shakl boʻlib, tur 

hisoblanmaydi. Biz bularni o’rganib chiqib 1-jadvalda sakkizta manbadagi tasniflar 

umumlashtirdik. Jadvaldagi maʼlumotlar bu manbalardan bevosita emas, asosan Özden 

va Çarkıt, Kurt hamda Doğan asarlarida keltirilgan tasniflarga tayanib tuzildi. 

1-jadval 

Tinglash turlarining turli mualliflar boʻyicha tasnifi 

№ Muallif (yil) Turlar 

soni 

Ajratilgan turlar 

1 Wolvin, Coakley (1996) 5 ayirt etuvchi, estetik, samarali, tanqidiy, 

hissiy-hamdardlik (empatik) 

2 Özbay (2015) 5 ayirt etuvchi, muloqot uchun, estetik, 

tanqidiy, axborot olish uchun 

3 Arı (2008)  5 tanlab, ishtirokli, samarali, tanqidiy, 

hissiy-hamdardlik 

4 Kardaş (2020)  5 faol, sust, soʻroq qiluvchi, birlashtiruvchi, 

ijodiy 

5 Van Slyke (1999)  6 

(daraja) 

sust, sezuvchan, tanlovchi, diqqatli, faol, 

hissiy-hamdardlik 

6 MEB dasturi (2006)  6 ishtirokli/ishtiroksiz, qayd olib, hissiy-

hamdardlik, tanqidiy, ijodiy, tanlab 

7 Doğan (2024)  7 ishtirokli, ishtiroksiz, tanqidiy, ijodiy, ayirt 

etuvchi, qayd olib, estetik 

8 Özden, Çarkıt (2021)  5 tanqidiy, hissiy-hamdardlik, estetik, ijodiy, 

tahliliy 

Izoh: MEB(Turkiya milliy ta’lim vazirligi) dasturida bu unsurlar “usul va texnikalar” deb 

nomlangan. 

1-jadvaldan koʻrinadiki, tasniflar turlar soni (beshtadan yettitagacha) va tasnif 

mezoni boʻyicha farq qiladi: ayrimlari tinglash maqsadiga (estetik, tanqidiy, axborot 

olish), ayrimlari tinglovchining faollik darajasiga (faol/sust, Van Slyke darajalari), yana 

ayrimlari tinglashni tashkil etish usuliga (qayd olib, tanlab) asoslanadi. Shu bois 

atamalarda ham (“ayirt etuvchi”, “samarali”, “axborot olish uchun”), mazmunda ham 

qisman ustma-ustlik bor. 

Ikkinchi farq: MEB dasturi va Doğan tasnifida qayd olib, tanlab, ishtirokli va 

ishtiroksiz tinglash tur qatorida berilgan, holbuki dasturning oʻzida ular “usul va 

texnika” deb atalgan [4]. Kurudayıoğlu va Kiraz strategiyani tinglash jarayonini 

rejalashtirish, kuzatish va baholash, usul va texnikani esa unga xizmat qiluvchi vositalar 

deb farqlaydi [2]. Özden va Çarkıt ham qayd olib tinglash har qanday tinglashda 

qoʻllanishi mumkinligi uchun uni strategiya deb hisoblash maqsadga muvofiq ekanini 

yozadi [4]. 

Uchinchi farq: tahliliy tinglash faqat Özden va Çarkıtda mustaqil tur sifatida 

keltirilgan; u olish, anglash, baholash va javob berish bosqichlaridan iborat va tanqidiy 

tinglash uchun ham zarur [4]. 

Tadqiqot metodlari. Maqolada qiyosiy-tahliliy metoddan foydalanildi. Ish quyidagi 

bosqichlarda bajarildi: 1) tinglash turlari tasnifini bergan sakkizta manba tanlandi va 1-

jadvalga kiritildi; 2) mazmunan yaqin atamalar birlashtirildi (“ayirt etuvchi”, “samarali” 

va “axborot olish uchun” – axborot olish toifasiga; “empatik” va “hissiy-hamdardlik” –  

bitta turga; “faol/sust” alohida hisoblandi); 3) har bir tur nechta manbada uchrashi 



 

 

_______________________________________________________________________ 951 

sanaldi (bir manba bir turni bir marta hisoblanadi); 4) mustaqil tur va strategiyani ajratish 

uchun mezon qoʻllandi: agar unsur oʻziga xos maqsad va idrok jarayoniga ega boʻlsa, u 

tur; agar istalgan turda qoʻllanishi mumkin boʻlgan yordamchi usul boʻlsa, strategiya 

deb baholandi; 5) natijalar asosida shaxsiy tasnif va namunaviy topshiriqlar ishlab 

chiqildi. Tadqiqotning cheklovi: manbalar soni sakkizta, asosan turkiy tilli adabiyotdan 

iborat va maʼlumotlarning bir qismi ikkilamchi manbalar orqali olindi. 

NATIJALAR VA MUHOKAMA 

Shaxsiy tasnif taklif etishdan avval 1-jadvalda keltirilgan sakkizta manbadagi 

tinglash turlari alohida-alohida sanab chiqildi va mazmunan bir xil yoki yaqin boʻlgan 

atamalar (masalan, “axborot olish uchun”, “bilgilendirici” va “samarali” tinglash) bitta 

tushuncha ostida birlashtirildi. Shu asosda har bir turning nechta mabada takrorlangani 

hisoblab chiqildi va 2-jadvalda umumlashtirildi. 

2-jadval 

Tinglash turlarining takrorlanish chastotasi (8 manba asosida) 

* Bu unsurlar mustaqil tur emas, strategiya sifatida baholandi (“Tadqiqot metodlari” 

boʻlimidagi mezon boʻyicha). 

№ Tur nomi Manbalar soni 

1 Tanqidiy tinglash 6 

2 Hissiy-hamdardlik (empatik) tinglash 5 

3 Estetik tinglash 4 

4 Ijodiy tinglash 4 

5 Axborot olish uchun (ayirt etuvchi) 

tinglash 

4 

6 Tanlab tinglash * 3 

7 Ishtirokli/ishtiroksiz tinglash * 2 

8 Qayd olib tinglash * 2 

9 Faol/sust tinglash * 2 

Sakkizta manbaning oltitasida tanqidiy tinglash qayd etilgan va u eng barqaror 

tur. Undan keyin hissiy-hamdardlik (5 manba), soʻngra estetik, ijodiy va axborot olish 

uchun tinglash (toʻrttadan) turadi. Tanlab, qayd olib, ishtirokli/ishtiroksiz va faol/sust 

tinglash esa 2-3 manbada uchraydi va tinglashni tashkil etish usuliga yaqinroq turadi. 

Bularni barini hisobga olgan holda eng koʻp takrorlangan beshta tur – tanqidiy, hissiy-

hamdardlik, estetik, ijodiy va axborot olish uchun tinglash – shaxsiy tasnif asosi sifatida 

tanlandi. Tanlovning ikki mezoni bor: birinchidan, turning adabiyotlarda koʻp 

takrorlanishi, ya’ni bir necha tadqiqotchi tomonidan tan olinganligi; ikkinchidan, har bir 

turning oʻziga xos maqsadi va idrok jarayoni borligi (baholash tanqidiy tinglashga, hissiy 

ta’sirlanish estetik tinglashga xos; ular bir-birining oʻrnini bosa olmaydi). Tahliliy 

tinglash faqat bitta manbada uchragani va tanqidiy tinglashning tarkibiy qismi ekani 

uchun mustaqil tur sifatida kiritilmadi. Quyida har bir tur uchun tanlov sababi, 

xususiyatlari, tinglab tushunishdagi ahamiyati va bittadan topshiriq keltiriladi. 

1) Tanqidiy tinglash 

Tanlov sababi: sakkiz manbaning oltitasida qayd etilgan, eng koʻp takrorlangan tur  

Xususiyatlari: oʻquvchi eshitilgan fikr va dalilni savol berib, ijobiy va salbiy 

tomonlarini betaraf baholaydi. Dasturda bunday tinglash uchun savollar tavsiya etilgan: 

tinglash maqsadi nima, soʻzlovchi yetarli bilimga ega-mi, mavzu betaraf yoritilyaptimi, 

axborot dolzarb va ilmiymi?[4]. 

Tinglab tushunishdagi ahamiyati: oʻquvchi matnni faqat eslab qolmay, uning 

asoslanganligini soʻrashga oʻrganadi; tanqidiy tinglash tanqidiy fikrlash uchun ham 

zamin hozirlaydi. 

2) Hissiy-hamdardlik (empatik) tinglash 

Tanlov sababi: sakkiz manbaning beshtasida qayd etilgan, chastota boʻyicha 

ikkinchi oʻrinda  

Xususiyatlari: tinglovchi hukm chiqarmasdan, oʻzini soʻzlovchi oʻrniga qoʻyib, 

uning his-tuygʻusi va nuqtai nazarini tushunishga harakat qiladi; bu soʻzlovchining 

fikrini aynan qabul qilish degani emas [4]. 

Tinglab tushunishdagi ahamiyati: oʻquvchi soʻzlovchining maqsadi va ichki holatini, 

ya’ni matn ortidagi maʼnoni anglashni oʻrganadi; sinfda boshqacha fikrga hurmat bilan 

qarash koʻnikmasi shakllanadi. 

3) Estetik tinglash 

Tanlov sababi: sakkiz manbaning toʻrttasida qayd etilgan. 

Xususiyatlari: asosiy maqsad – zavqlanish, dam olish va badiiy ta’sirlanish; sheʼr, 

hikoya, musiqa, teatr va kino shu turga kiradi [4]. Tinglovchi tahlil qilish uchun emas, 

hissiy va estetik ta’sirni his qilish uchun tinglaydi. 

Tinglab tushunishdagi ahamiyati: oʻquvchi tinglashni yoqtirsa, estetik tinglash 

asosida oʻtkazilgan darslar samaraliroq boʻladi; bu tur tinglashga qiziqish va hissiy 

ishtirokni oshiradi. Bu turda taxmin qilish, zehnda tasvirlash va oʻz tajribasiga bogʻlash 

kabi strategiyalar foydali [7]. 

4) Ijodiy tinglash 

Tanlov sababi: sakkiz manbaning toʻrttasida qayd etilgan. 

Xususiyatlari: oʻquvchi eshitilganlar va oldingi bilimlariga tayanib, yangi fikr, 

tasavvur yoki yechim yaratadi. 2019-yilgi dastur kazanimlari — voqealarning rivoji va 

yakuni haqida taxmin qilish, boshqa sarlavha taklif etish — shu turga bogʻlanadi [4]. 

Tinglab tushunishdagi ahamiyati: oʻquvchi matnni passiv qabul qilishdan chiqib, uni 

oʻz bilimi bilan bogʻlab qayta tuzadi; taxmin, sarlavha va davom yaratish tinglagan 

matnni chuqurroq anglashni talab qiladi. 

5) Axborot olish uchun (ayirt etuvchi) tinglash 

Tanlov sababi: sakkiz manbaning toʻrttasida qayd etilgan. 

Xususiyatlari: maqsad – eshitilgan matndan kerakli faktlarni ajratib olish, muhim 

va muhim boʻlmagan tafsilotni farqlash va eslab qolish [7]. Bunday tinglash koʻp amaliy 

vaziyatlarda (dars, e’lon, koʻrsatma) qoʻllanadi; unda vaqt, sana va raqamlarni yozib 

olish kabi mashqlar foydali [1]. 

Tinglab tushunishdagi ahamiyati: bu tinglab tushunishning asosiy, ya’ni matnda 

aniq aytilganini anglash darajasi; boshqa turlar (baholash, davom yaratish) shu asosga 

tayanadi.Qayd olib, tanlab va ishtirokli/ishtiroksiz tinglash mustaqil tur sifatida 

kiritilmadi: ular yuqoridagi beshta turning istalganida qoʻllanishi mumkin, masalan, 

oʻquvchi ham tanqidiy, ham axborot olish uchun tinglaganda qayd oladi [2]. 

           Ilmiy izlanishlar shuni ko’rsatadiki, chastota tahlili tanqidiy tinglashni eng 

barqaror tur sifatida koʻrsatdi. Bu Çarkıtning demokratik muhitda eshitilgan fikrning 

toʻgʻriligini tekshirish va baholash zarurligi haqidagi fikriga mos keladi. Boshqa turlar 

oʻrtasidagi farq bir-ikkita manba bilan cheklangani uchun, ularning oʻrnini qatʼiy tartib 

deb emas, umumiy tendensiya deb baholash kerak; natija atamalarni birlashtirish 

qaroriga ham bogʻliq. 

Tur va strategiyani ajratish Kurudayıoğlu va Kirazning yondashuviga hamda 

Özden va Çarkıtning qayd olib tinglash haqidagi fikriga mos keladi. Taklif etilgan tasnif 

shu bilan birga turlarni tanlashni adabiyotlardagi takrorlanishga tayanib asoslaydi va har 

bir turni topshiriq shakli bilan bogʻlaydi. 

Tinglab tushunish nuqtai nazaridan qaralganda, turlar tinglab tushunishning turli 

darajalariga xizmat qiladi: axborot olish uchun tinglash – aniq aytilganini anglash, 

tanqidiy tinglash – baholash, ijodiy tinglash – matn asosida yangi mazmun yaratish, 

empatik tinglash – soʻzlovchining maqsadi va holatini anglash, estetik tinglash esa 

tinglashga qiziqish va hissiy ishtirok. Yettinchi sinf oʻquvchilari bilan oʻtkazilgan yarim-

tajriba tadqiqotida tajriba guruhi axborot matni va sheʼr matni boʻyicha sontestda 

nazorat guruhidan sezilarli yuqori natija koʻrsatgan, hikoya matni boʻyicha esa guruhlar 

orasidagi farq sezilarli boʻlmagan [5]. Bu tadqiqotda tinglash turlari emas, matn turlari 

taqqoslangani uchun natija faqat shuni koʻrsatadiki, turli matnlarda samara turlicha 

boʻlishi mumkin; topshiriq va tinglash turini matnga moslash zarurligi esa faraz sifatida 

qolib, tajribada tekshirilishi kerak. 

Amaliyotda oʻqituvchi avval “bu darsda oʻquvchi nima uchun tinglaydi” degan 

savolga javob berib, maqsadga mos turni tanlashi kerak. Bir matn doirasida bir necha 

turdagi topshiriq berish mumkin: masalan, hikoya avval estetik (taassurot), keyin 

axborot olish (voqealar ketma-ketligi), soʻngra ijodiy (davomi) tarzda ishlanadi. Bu 

tavsiya muallifning taklifi boʻlib, alohida tajriba orqali sinovdan oʻtkazilishi lozim. 

XULOSA 

Sakkizta manbadagi tasniflar tahlili tinglash turlarida tushunchaviy ustma-ustlik 

borligini va tur bilan strategiya koʻpincha aralashtirilishini koʻrsatdi. Takrorlanish 

chastotasi boʻyicha tanqidiy (6), hissiy-hamdardlik (5), estetik, ijodiy va axborot olish 

uchun tinglash (4 tadan) yetakchilik qiladi; qayd olib, tanlab, ishtirokli va ishtiroksiz 

tinglash esa strategiya sifatida baholandi. Shu asosda tinglashning beshta funksional turi 

taklif etildi, har bir tur uchun tanlov sababi, xususiyatlari, tinglab tushunishdagi 

ahamiyati va namunaviy topshiriq berildi. Taklifning cheklovi – manbalar soni va 

ikkilamchi manbalarga tayanish; uning samaradorligini maktabda tajriba-sinov orqali 

tekshirish keyingi tadqiqotlarning vazifasidir. 

